
МОНГОЛ УЛСЫН ХҮНИЙ ЭРХИЙН ҮНДЭСНИЙ КОМИССЫН ГИШҮҮНИЙ ЗӨВЛӨМЖ 2020 ОН

МОНГОЛ УЛСЫН
ХҮНИЙ ЭРХИЙН ҮНДЭСНИЙ КОМИССЫН

ГИШҮҮНИЙ ЗӨВЛӨМЖ

Улаанбаатар хот№1/012020 оны 01 дүгээр сарын 13

МОНГОЛ УЛСЫН ХӨДӨЛМӨР, НИЙГМИЙН  
ХАМГААЛЛЫН САЙД С.ЧИНЗОРИГ ТАНАА

Хүүхдийн эрхийн форум болон иргэдээс Гэр бүл, хүүхэд, залуучуудын хөгжлийн 
газрын харьяа Хүүхэд хамгааллын хариу үйлчилгээ, түр хамгаалах байрны түр 
хамгаалах байранд байрлаж буй хүүхдүүдийн эрх зөрчигдөж байгаа талаар гомдол, 
мэдээллийг ирүүлсэн байна.

Энэхүү гомдол, мэдээллийн мөрөөр Монгол Улсын Хүний эрхийн Үндэсний Комиссын 
тухай хуулийн 18 дугаар зүйлийн 18.2 дахь хэсэгт заасныг үндэслэн Комиссын даргын 
баталсан удирдамжийн дагуу 2019 оны 10 дугаар сарын 31-ний өдөр түр хамгаалах 
байрны үйл ажиллагаа болон байрлаж буй хүүхдүүдийн эрхийн хэрэгжилтэд хяналт 
шалгалт хийлээ.

Хяналт шалгалтын хүрээнд түр хамгаалах байранд хамгаалуулж буй хүүхдүүдтэй 
ганцаарчилсан болон бүлгийн ярилцлага хийж, мөрдөгдөж буй дотоод журам, баримт 
бичигт дүн шинжилгээ хийх, хохирогчийг түр хамгаалан байрлуулах үйлчилгээнд тавих 
нийтлэг МNS 6040:2019 стандарт шаардлагад түр хамгаалах байрны орчин нөхцөл 
нийцэж байгаа эсэхийг шалгалаа.

Хяналт шалгалтын дүнг үндэслэн Монгол Улсын Хүний эрхийн Үндэсний Комиссын 
тухай хуулийн 19 дүгээр зүйлийн 19.3 дахь хэсэгт заасан Комиссын гишүүний бүрэн 
эрхийн дагуу дараах зөвлөмжийг хүргүүлж байна. Үүнд:

1.	 Хүүхэд хамгааллын хариу үйлчилгээ, түр хамгаалах байрны дүрмийн 1.4 дэх 
хэсэгт “...хүчирхийлэлд өртсөн хүүхдийг түр хамгаалах журмын дагуу үйлчилгээ 
үзүүлэх бөгөөд хохирогчийг 24-168 цаг хүртэлх хугацаанд түр хамгаалан 
байрлуулж, аюулгүй байдлыг хангаж ажиллана” гэж заасан байна. Гэтэл зарим 
тохиолдолд суурь өвчтэй, хоол хүнсний дутагдалд орсон 0-3 насны хүүхэд, 
хөгжлийн бэрхшээлтэй хүүхэд 6 сар хүртэлх хугацаанд амьдарч байгаа нь 
дээр дурдсан заалттай нийцэхгүй түр хамгаалах байрны ажиллах нөхцөлийг 
хүндрүүлж байгаа.
Иймд нярай, бага насны хүүхдэд үйлчилгээ үзүүлэх чиг үүрэг бүхий Хүүхдийн 
төв сувилал, “Хөгжлийн бэрхшээлтэй хүүхдийн хөгжлийн төв”-д хугацаанд 
нь шилжүүлдэг болох, холбогдох эрх зүйн болон санхүүжилтийн асуудлыг 
шийдвэрлэх;

2.	 Түр хамгаалах байранд охид, хөвгүүдийг хүйсээр тус тусад нь байрлуулсан байх 
хэдий ч бэлгийн, бие махбодийн хүчирхийлэлд өртсөн, үл хайхрах хэлбэрийн 
хүчирхийлэлд өртсөн хүүхдүүд, мөн бага насны хөвгүүдийг өсвөр насны 

хөвгүүдтэй нэг өрөөнд байрлуулсан байна. Энэ нь хохирогчийг түр хамгаалан 
байрлуулах үйлчилгээнд тавих нийтлэг шаардлага МNS 6040:2019 стандартын 
7.9-д “түр хамгаалах байранд хохирогчдыг хамт байрлуулах тохиолдолд 
тухайн кэйсийн онцлогийг харгалзан гэр бүлийн эсвэл бэлгийн хүчирхийллийн 
зэрэг хэлбэрээр зорилтот бүлгээр нь тус тусад нь байрлуулна” гэсэн заалттай 
нийцээгүй байна.
Иймд түр хамгаалах байранд ирсэн хүүхдүүдийг хүчирхийлэлд өртсөн хэлбэр, 
насны ангиллаар нь байрлуулах өрөөний асуудлыг шийдвэрлэхээс гадна 
бэлгийн хүчирхийлэлд өртсөн хүүхдийг хамгаалах үйлчилгээ үзүүлж буй төрийн 
бус байгууллагын үйл ажиллагааг дэмжин холбогдох хууль, стандартад нийцсэн 
хамгаалах байрны асуудал, урсгал зардлыг улсаас олгох асуудлыг шийдвэрлэх

3.	 Бэлгийн хүчирхийлэлд өртсөн хүүхдэд бие махбод, сэтгэл санааны нөхөн сэргээх 
эмчилгээ, үйлчилгээнд зарцуулагдах нийт зардлыг Эрүүл мэндийн даатгалын 
сангаас бүрэн төлөх талаарх эрх зүйн зохицуулалтыг бий болгох;

4.	 Түр хамгаалан байрлуулах үйлчилгээнд тавих нийтлэг шаардлага МNS 6040:2019 
стандартын 12.4-д “Хөгжлийн бэрхшээлтэй хүн, ахмад настан зэрэг өвөрмөц 
хэрэгцээтэй үйлчлүүлэгчид тохирох хэрэгслээр хангаж, хүртээмжтэй орчинг 
бүрдүүлсэн байна” гэж заасан байх боловч түр хамгаалах байранд байрлаж 
буй хөгжлийн бэрхшээлтэй хүүхдийн онцлог хэрэгцээнд тохирсон тусгайлсан 
үйлчилгээ, хэрэглэгдэхүүн техник хэрэгсэл байхгүй байна.
Иймээс тус байраар үйлчлүүлж буй хөгжлийн бэрхшээлтэй хүүхдийн онцлог 
хэрэгцээнд тохирсон тусгай хэрэглэгдэхүүнээр хангах, хүртээмжтэй орчинг 
бүрдүүлэхэд шаардагдах төсвийн асуудлыг шийдвэрлэх.

Зөвлөмжийн мөрөөр авч хэрэгжүүлсэн арга хэмжээний талаар Монгол Улсын Хүний 
эрхийн Үндэсний Комиссын тухай хуулийн 19 дүгээр зүйлийн 19.4 дэх хэсэгт заасан 
хугацаанд буюу 30 хоногийн дотор хариу ирүүлнэ үү.

